
      Александр – Невски  лаврăн 18-мĕш ĕмĕрти некрополĕнчи п.р палăк çинче китайла иероглифсемпе çырнине курма пулать. Хура тĕслĕ гранит çине çырса хунă эпитафин тупсём. =апла иккен% «Ырми-канми .=.-х.л.пе историре тив.=л. вырён йышённё»?  Çак  палăка  Иакинф  Бичурин  манах вилтăприйĕ çине лартнă.

       Никита Яковлевич Бичурин ăсчахăн Раççей наукинчи вырăнĕ паллă, халăха çутта кăларас ĕçре 19-мĕш ĕмĕрте юлнă ятсем хушшинче те вăл пур, тухăçа тĕпчекенсен ретĕнче те Иакинф манах чи малта тăрать, темиçе томран тăракан китайла-вырăсла сăмахсен пуххин пĕрремĕш авторĕ те вăлах, тухăçри чĕлхесенчен куçаракан тăлмачсем те Бичурин шайне çитме пултарайманнине те пĕлетпĕр, Европăри синологсем те чи малтан унăн ятне асăнççĕ.

          Типнер ялĕнче (Акулево,  Шупашкар уесĕ,  Хусан кĕпĕрни) 1777-мĕш çулхи августăн 29-мĕш  (сентябрĕн 9-мĕш) кунĕнче çуралнă пуп ывăлĕ Никита 14 çул Хусан хулинчи тĕн академийĕнче вĕренет (1798-мĕш çулччен  семинари пулнă).Вĕренессе вăл питех те аван вĕреннĕ; грамматика, синтаксима, поэзи, риторика, философи тата богослови класĕсенче  тарăн пĕлÿ пухнă; 20 çула çитсен вара манах пулса тăрать, Иоанн мăнастирĕнче настоятель тивĕçне туса пырать, çав вăхăтрах Хусанти тĕн  академийĕнче илемлĕ калаçма хăнăхтаракан вĕрентÿçĕ пулса ĕçлет. 1802-мĕш çулта вара Иакинф Бичурин манаха Иркутск хулине арçынсен Вознесени мăнастирĕнче настоятель тата семинаринче ректор пулса ĕçлеме яраççĕ.

      1807-мĕш çулта Таса Синод Иакинф архимандрита Китая тĕн миссийĕн ертÿçи пулса кайма хушать. Пекин хулине çитнĕ-çитменех  Бичурин Китай чĕлхине вĕренме тапратать, 5 çул хушши тăрăшса 10 пин иероглиф пухать, вĕсене хăй  палăртнă йĕркене кĕртет те кашни паллăн пĕлтерĕшне шыраса тупать, апла майпа Китай чĕлхин çырулăхĕн вăрттăнлăхне алла илет, калаçас енĕпе те, çырас тĕлĕшпе те тухăçри пуян чĕлхене пĕлекенсенчен чи пултарулли пулса тăрать. 14 çула яхăн вăл Китай халăхĕпе пĕр чĕлхеллĕ пулса ĕçлет, чĕлхине те, халăхне те чунтан-чĕререн хисеплесе юратса пăрахать. Кашни утăмрах хăйне те ăна Китай çыннисем пулăшса тăнă.                                                                                                                                                 
     1821-мĕш çулта Иакинф манах тăван çĕршыва таврăнма çула тухать. Гоби пушхирĕ тăрăх мисси ертÿçи хыççăн вăрăм караван анăçалла шуса пырать; 15 тĕве пурçăн мар,  фарфор та мар, паллах, тар та мар турттарса пынă: вĕсем çине 400 пăт кĕнеке, алçырăвĕсем, географи карттисем, ÿкерчĕксем тиесе хунă тĕпчевçĕ. Çак пуянлăха  вăл  кунĕн-çĕрĕн Пекин  хулинче  пуçтарнă,  пасарсенче е кĕнеке лавккисенче хăйĕн укçипе туяннă. Çапла  ăнланнă манах тăван çĕршыва усă парас тивĕçе.
      Петĕрпура таврăнсанах вара ăна миссионер ĕçĕнче «йăнăшсем» тунăшăн  çирĕппĕн  явап  тыттараççĕ – Таса  Синод  Иакинфа Валаам утравĕ çинче вырнаçнă мăнастире ăсатать. Виçĕ çул иртнĕ хыççăн ырă ятлă - сумлă çынсем, Бичурин Китай культурипе чĕлхине тĕплĕн пĕлнине кура, 1 Микулай патша патне кайса тĕпчевçĕ хутне кĕрсе тархаслаççĕ. Император вара хушу кăларать: «Иакинф Бичурин  манаха Ази департаментне илес».             

      1826-мĕш çулта ăна Валаам мăнастирĕнчен Александр-Невски лаврине куçараççĕ. Çак самантран пуçласа тĕпчевçĕн çĕнĕ тапхăрĕ пуçланать - тухăçлă ĕçе кÿлĕнет вăл. Анлă та тарăн пĕлÿллĕ ăсчах  20 çул хушшинче 70 ытла пысăк ĕç çырса кăларать; философи, истори, географи, этнографи, социологи ыйтăвĕсене Китай, Тĕп тата Тухăç Ази культурисем урлă çутатса парать, упранса юлнă вăй-хăватне халăха парнелеме ĕлкĕрет.                                                                                                                                                 
        Кĕнекисене кăларма ырă çынсем пулăшсах тăнă Бичурина; калăпăр, Зинаида Волконская княгиня «Тибета çырса кăтартни» ятлă кĕнекене кăларма пулăшнă, çакна шута илсе автор хăйĕн ĕçне пулăшакана халаллать, кĕнеке хуплашкин тепĕр енче княгиня ятне асăнать. Александр Пушкин поэт та çак парнене тивĕçет, ăна Бичурин çак сăмахсемпе хисеп тăвать «Чыслă та хисеплĕ ырă çыннăмăра Александр Сергеевич Пушкина тăлмачран чун-чĕререн тав туса». Пичетрен тухнă кĕнекесен пĕр пайне нимĕç тата француз чĕлхисене куçарса кăлараççĕ, çапла вара Бичурин пĕтĕм Европăра мухтава тухать.

      1828-мĕш çулта тухăçа тĕпчес ĕçре пархатарлă ĕçсем тунăшăн Наукăсен Император Академийĕ Бичурина хăйĕн член-корреспонденчĕ пулма суйлать, француз ăсчахĕсен ушкăнĕ ыйтнипе 1831-мĕш çулта ăна Парижри Ази обществин чăн членĕ пулма суйлаççĕ.                             
       Тăватă хутчен вăл Раççейĕн чи чаплă ăслăлăх парнине - Демидов ячĕллĕ премине - Академи сĕнĕвĕпе килĕшÿллĕн тивĕçет, чи малтан унăн «Ойротсемпе калмăксен историне тишкĕрни» ятлă кĕнекине палăртса хаклаççĕ.

      1830-1831 тата 1835-1838-мĕш çулсенче икĕ хутчен Бичурин Çĕпĕр тăрăх экспедицие ушкăнпа кайса килет, Буряти  çĕршывĕнче Кяхта хулинче китай чĕлхин шкулне уçать, Байкалăн леш енчи çĕршывра декабристсемпе тĕлпулусем ирттерет, уйрăмах çывăх туслăх ăна Николай Бестужевпа çыхăнтарнă.

      Петĕрпур хулинче пурăннă çулсенче Бичурин тăтăшах  Владимир Одоевски княçăн литература салонне çÿрет, калаçусем вăхăтĕнче Раççей культурин чи чаплă ĕçтешĕсемпе хутшăнать - А.Пушкин, В.Белинский, И.Крылов, А.Герцен, И.Панаев, М.Глинка. Хăй те литератор ĕçне явăçса кĕрсе каять. Н.Веселовский историк-ориенталист кун пирки çапла çырса хăварать: «Шăп та лап çак тапхăрта литература енĕпе Бичурин канăçсăр ĕçлеме пуçлать, Раççейри ăсчахсене кăна мар, чикĕ леш енчи ăслай тĕнчине тĕлĕнтерет».

      Куçарусем, очерксем, тавлашуллă статьясем Бичурин çырсах тăрать, вĕсене хамăр çĕршывра та, ют çĕршывсенче те пичетлеççĕ; тĕпчевçĕ Европа ăсчахĕсене Китая кая юлнă вăрă-хурах çĕршывĕ евĕр кăтартнăшăн питлет, Раççей ориенталистикине мăнаçлăн хÿтĕлет.

       Бичурин хăйĕн пурнăçĕн юлашки çулĕсенче çулла Александр-Невски лаврăран тухса Мурино ятлă пысăк ялта (унăн хуçи Воронцов граф пулнă) ĕçлет, А. Карсунский тусĕн  дачинче, хула тулашĕнчи шăплăхра, Китай чĕлхипе çырнă сĕм авалхи алçырусене куçарать.

       Александр Карсунский ачин хĕрĕ Н.Моллер асаилĕвĕсенче çапла çырса хăварнă сăмахсем пур: «Иакинф атте Муринора чыслă та хисеплĕ çын пулнă. Ватти-вĕтти те, дача хуçисем те, хресченсем те - пурте ăна пĕлнĕ. Хресченсем ăна Иким атте тесе чĕннĕ, ун çинчен хунă  халапсене паян кун та пĕлеççĕ. Ырă кăмăллă çын пулнипе вăл пулăшу ыйтма пынисене пурне те пулăшнă.Чирлисене, вăй пĕтсе çитнисене е пĕччен тăрса юлнисене укçа кайса панă. Хăй юратнă, чухăна тăрса юлнисене уяв кунĕсенче кĕмĕл укçа парнеленĕ. Мурино ялĕнчи хресченсем кăна мар, çывăхри ялсенчен те ун патне çÿренĕ, пулăшу ыйтнă, кашнинех вăл тивĕçтернĕ. Мурино ялĕнче те, йĕри-тавралăхра та çавăнпа ăна аван пĕлнĕ, хисепленĕ, юратнă».

      Иакинф атте 76 çула çитсе Александр-Невски лаврăри пĕчĕк пÿлĕмре 1853-мĕш çулхи май уйăхĕн 11 (25)-мĕшĕнче ĕмрлĕхех куçне хупать.

      Аслă манах ячĕ унăн вилĕмсĕр ĕçĕсенче пурăнать, вăл çырнă кĕнекесем – халăх пурнăçне çырса кăтартма вĕрентекен тĕслĕх. Çирĕп никĕс çинче тăракан ĕçсем китай, монгол, тибет, калмăк тата тухăçра пурăнакан ытти халăхсен аваллăхĕ çинчен хыпарлаççĕ, ун чухлĕ çĕнĕлĕх урăх ниçта та  тупаймăн.

      Никита Яковлевич Бичурин ĕçĕсен хакĕ нихăçан та чакас çук, мĕншĕн тесен тĕнче культуришĕн вĕсем çав тери хаклă.

                                                                         Чёвашла  Владимир Иванов                                                                                                    
                                                                                   профессор ку=арнё

